
27

Eppù ciascûn de lô portava addosso

De ramme un peiso tanto esorbitante,

O un tronco d’erboo cosci lungo e grosso,

O un carego de prie tanto pesante,

Ch’ô saiva stæto (francamente posso

Asseguâvelo) un carego bastante

Pe un camello, o duî mû do Monferrâ,

O duî bardotti bûlli da moinâ.


28

E là sentivi do piccosso i spessi

Colpi asbriæ, ch’abbatteivan in poch’ôe

Ormi, pin, çeddri, platani, çipressi,

E grosse rovee, no pe fa canoe

Pe chi nasceiva in quelli lêughi stessi;

Ma pe fâ bordonæ, perteghe e toe,

Pe fabbricâ de nêuve abitazioîn

Pe nêuvi çittadin, pe atri padroîn.


29

A-ô scroscio, a-ô batte, a-ô fô non interrotti

Che façeivan ne-ô cazze ogni momento

I tronchi, e fêugge secche e i rammi rotti,

Paiva cianze a foresta e fâ ûn lamento

Contro ommi avidi, barbari e corrotti

Che a despûggiassan d’ogni so ornamento,

Comme fa uña figgiêua da-i assascin

Despuggiâ da colaña e di pendin.


30

Ma i semplici isolani a l’incontraio

Ean piggiæ fêua de moddo tutti a reo

Da maveggia e diletto straordinaio:

E a lô ghe paiva quæxi tanto veo

Quanto un sêunno o un racconto immaginaio

Quell’inzegno do popolo europeo,

E quella sorprendente abilitæ,

Co-a quæ ô l’improvvisava uña çittæ.














[image: ]

[image: ]

Estræto da "https://lij.wikisource.org/w/index.php?title=Pagina:A.Colombiade.Pedevilla.1870.pdf/278&oldid=44873"


				
			

			
			

		
		
		  
  	
  		 
 
  		
  				Ùrtima modìfica a-i 10 màz 2023, a-e ôe 18:26
  		
  		 
 
  	

  
	
			
			
	    Léngoe

	    
	        

	        

	        'Sta pàgina chi a no l'é disponìbile in âtre léngoe.

	    
	
	[image: Wikivivàgna]



				 Sta pàgina chi a l'é stæta cangiâ l'ùrtima vòtta o 10 màz 2023 a-e 18:26.
	O contegnûo o l'é disponìbile in sciâ bâze da licénsa CC BY-SA 4.0, se o no l'é diversaménte specificòu.



				Polìtica in scî dæti privæ
	Informaçioìn in sce Wikivivàgna
	Averténse
	Codice di condotta
	Svilupatoî
	Statìstiche
	Diciaraçión in scî cookie
	Condiçioìn d'Ûzo
	Desktop



			

		
			








